BAB 3

METODOLOGI KAJIAN

3.0 Pengenalan

Penulis membincangkan bagaimana kajian ini dijalankan berdasarkan perbincangan-perbincangan yang telah dijalankan dalam bab pertama dan bab kedua. Perbincangan adalah berkaitan dengan methodologi kajian keseluruhan, model pembangunan perisian kursus dan konsep penilaian perisian tersebut.

Perbincangan dalam bab ini menjadi panduan utama penulis untuk mencapai objektif kajian berdasarkan kerangka konseptual kajian yang telah dibincangkan dalam bab yang pertama. Kerangka tersebut akan dibincangkan dengan lebih mendalam dalam bab ini agar lebih praktikal untuk melengkapkan kajian ini.
3.1 Metodologi Kajian Keseluruhan

Berdasarkan kerangka konseptual kajian (Rajah 1.1), penulis menggunakan 2 kaedah penyelidikan sepanjang menyiapkan kajian ini, iaitu kajian perpustakaan dan kajian lapangan. Penggunaan kaedah dalam kajian secara keseluruhannya dapat dinyatakan dalam Rajah 3.1.

Rajah ‎3.1: Metodologi Kajian 

Berdasarkan Rajah 3.1, kaedah kajian perpustakaan digunakan untuk mengkaji sumber-sumber tiga bidang utama dalam kajian ini, iaitu nahu BAK, teknologi multimedia dan reka bentuk instruksi. Semasa proses pembangunan, kaedah ini juga digunakan semasa fasa analisi dan fasa reka bentuk, selain itu sudah pasti sumber-sumber tinjauan kajian berkaitan di peringkat awal kajian menggunakan kaedah ini. Penulis merujuk kepada sumber-sumber kajian yang merangkumi buku, e-buku, tesis, desertasi, jurnal, e-jurnal, prosiding, kamus, glosari dan sebagainya. Rujukan merangkumi sumber-sumber bahasa Melayu, Arab dan Inggeris yang ditulis di kalangan sarjana klasik atau moden.


Kaedah kajian lapangan digunakan penulis semasa fasa pembangunan, implementasi dan penilaian. Kaedah ini melibatkan penggunaan perkakasan dan perisian komputer dan internet. Penulis menggunakan beberapa perisian komputer seperti perisian pengarangan, perisian grafik, perisian audio, perisian pengaturcaraan dan teknologi internet untuk membina aplikasi multimedia berasaskan web. Semasa fasa penilaian, kaedah ini digunakan untuk mendapatkan data bagi soal selidik yang digunakan untuk menilai perisian kursus yang dibangunkan.

3.2 Model Pembangunan Perisian Bahasa Arab

Dalam penghasilan perisian kursus nahu BAK ini, terdapat pelbagai komponen yang menyokong pembangunannya seperti teori dan strategi pembelajaran, pendekatan yang digunakan, kaedah pembangunan, media dan modul nahu itu sendiri. Semua aspek tersebut digabung dan diaplikasikan dalam satu model dan dinamakan sebagai Model Pembangunan Perisian Bahasa Arab sepertimana yang ditunjukkan dalam Rajah 3.2.

Rajah ‎3.2 : Model Pembangunan Perisian Bahasa Arab
1. Modul/subjek
Perisian kursus nahu BAK yang dibangunkan ini mengandungi 10 topik yang menepati sukatan pelajaran BAK tingkatan lima. Setiap topik membincangkan kaedah nahu yang dimudahkan dengan huraian, contoh, latihan dan aktiviti, di samping ujian dalam talian. Sinopsis dan objektif disediakan di awal setiap topik bertujuan untuk memberikan maklumat  dan menentukan hasil pembelajaran.

2. Kaedah dan Model Pembangunan
Kajian ini menyasarkan kaedah pembelajaran bahasa berasaskan web. Penulis akan membangunkan perisian kursus dan portal yang menempatkan perisian tersebut. Pembangunan perisian adalah berpandukan model reka bentuk instruksi yang sesuai dengan pembangunan bahan P & P berasaskan web, iaitu Model ADDIE. Model ini merupakan model yang popular dan sering menjadi asas kepada model-model reka bentuk instruksi yang lain.

3. Teori dan strategi pembelajaran
Pembangunan perisian kursus perlu seiring dengan teori pembelajaran untuk memastikan pembinaan dibuat dengan terancang dan bermatlamat. Teori yang digunakan untuk kajian ini ialah Teori Behaviourisme, Teori Konstruktivisme dan Teori Kognitivisme. Teori akan diaplikasikan semasa fasa reka bentuk dalam pembangunan perisian kursus. 
Manakala pembelajaran anjal dan kendiri melibatkan masa pelajar belajar yang fleksibel dan ini memberikan ruang dan kebebasan kepada pelajar untuk belajar dan meneroka ilmu pengetahuan baru di samping dapat membantu mengukuhkan kefahaman yang telah dipelajari semasa di kelas. 

4. Pendekatan

Pendekatan pengajaran nahu secara umumnya menggunakan pendekatan persembahan nahu secara langsung yang menggunakan kaedah deduktif yang bermaksud kaedah nahu dibincangkan terlebih dahulu tersebut, diikuti dengan huraian dan seterusnya memberikan beberapa contoh yang berkaitan dengan nahu tersebut. Untuk mengukuhkan pendekatan tersebut, kaedah nahu terjemahan juga digunakan di samping latih tubi pengukuhan, ujian dan aktiviti permainan bahasa.
5. Media 

Terdapat dua media yang digunakan dalam pembangunan perisian kursus ini, iaitu media penyampaian maklumat dan media penyebaran maklumat. Media penyampaian maklumat merupakan elemen-elemen multimedia dalam perisian tersebut, iaitu teks, grafik, animasi dan audio dan elemen interaktiviti. Manakala media penyebaran maklumat yang digunakan untuk menyalurkan perisian tersebut kepada pengguna ialah web, bermaksud penyebaran maklumat berlaku dalam persekitaran e-pembelajaran.
3.3 Model Reka Bentuk Instruksi


Pembangunan perisian kursus dalam kajian ini adalah berpandukan Model reka bentuk instruksi ADDIE seperti Rajah 3.3:

Rajah ‎3.3: Aliran Kerja berasaskan Model ADDIE
Melalui aliran kerja model di atas, berikut merupakan rangka kerja yang perlu diikuti semasa pembangunan perisian tersebut.
i. Proses merancang dan menganalisis keperluan perisian kursus, iaitu pembinaan konsep perisian dan pengumpulan data yang berkaitan sukatan subjek nahu. Termasuk dalam kategori ini juga ialah penyediaan keperluan sistem komputer dan perisian-perisian  yang berkaitan.

ii. Proses mereka bentuk perisian kursus, iaitu menentukan cara perlaksanaan, strategi P & P, struktur keseluruhan dan menghasilkan papan cerita.

iii. Proses pembangunan, iaitu peringkat pembinaan perisian kursus berdasarkan struktur keseluruhan dan papan cerita (storyboard).

iv. Proses implimentasi, iaitu menguji lari (test run) perisian kursus yang terhasil dan menilai kelancarannya agar menepati spesifikasi sebagai aplikasi multimedia berasaskan web.
v. Proses menilai aplikasi, iaitu menguji dan menilai aplikasi berasaskan web melalui penilaian sumatif kepada pengguna sasaran.

3.4 Konsep Penilaian Perisian Kursus
Penilaian perisian adalah terbatas kepada analisis deskriptif. Konsep penilaian melibatkan pemilihan subjek kajian, pengendalian kajian, instrumentasi,  pemprosesan data dan penganalisisannya. Penulis menggunakan metod tinjauan pendapat untuk mengumpulkan penilaian pengguna sasaran mengenai perisian kursus yang telah dibina. Menurut Sulaiman Shamsuri (2004)  kajian yang menggunakan kaedah tinjauan ini perlu dikendalikan melalui penggunaan soal selidik atau temu bual. Respon daripada soal selidik atau temu bual tersebut merupakan data utama (primary data). Oleh itu, soalan-soalan untuk soal selidik atau temu bual mestilah jelas agar respondan tidak sukar untuk memberi respon kepada soalan yang diberikan. 


Bagi kajian ini, penulis hanya menggunakan borang soal selidik sahaja untuk mendapatkan data mengikut rangka kerja berikut:

i. Merangka soal selidik, iaitu menyiapkan satu set borang soal selidik dalam talian yang diletakkan bersama perisian kursus yang dinilai.

ii. Mengumpul data daripada soal selidik. 

iii. Menganalisis data.

iv. Membuat perbincangan dapatan kajian.

v. Membuat rumusan.
3.4.1 Subjek kajian


Dalam kajian ini, subjek dipilih menggunakan kaedah persampelan (sampling method) secara persampelan random mudah (simple random sampling) (Sulaiman Shamsuri, 2004). Target populasi kajian ialah pelajar yang pernah mengambil mata pelajaran Bahasa Arab peringkat SPM. Namun begitu penulis memfokuskan responden tertentu untuk mendapatkan data yang lebih tepat dan mencapai matlamat penilaian perisian kursus. Bagi kajian ini, penulis menjalankan penilaian perisian ini terhadap 90 responden yang dipilih daripada pelajar yang telah mengambil bahasa Arab dalam peperiksaan SPM tahun 2006.

3.4.2 Pengendalian kajian


Untuk memperolehi data bagi kajian ini, penulis perlu menjalankan tugas-tugas yang diperincikan seperti berikut: 
1. Pembangunan perisian kursus

Perkara utama dalam pembangunan perisian kursus ini ialah penyediaan bahan kursus nahu bahasa Arab sebelum mengambil kira keperluan peralatan, perisian, reka bentuk pengajaran, dan kemahiran mengendali semua perkara tersebut.  Berikut merupakan beberapa perkara penting dalam kajian ini.
i.
Keperluan kandungan bahan kursus


Komponen utama dalam pembangunan perisian kursus ialah bahan kursus yang disedia, disemak dan diselia oleh pakar subjek/kursus (Subject Matter Expert), iaitu pensyarah bahasa Arab, Universiti Teknologi MARA dan guru bahasa Arab sekolah menengah. Dalam kajian ini, bahan kursus dibangunkan melibatkan sintaksis dan morfologi dalam sukatan pelajaran BAK tingkatan lima (Buku teks BAK, 2004). Rujukan utama penulis ialah kandungan Buku BAK tingkatan lima (penulis merupakan salah seorang panel penulis buku tersebut) yang telah diadaptasikan kandungannya dengan sukatan pelajaran Kementerian Pelajaran Malaysia. 
ii.
Keperluan peralatan


Bagi keperluan peralatan, ia melibatkan spesifikasi sistem komputer dan peralatan lain yang berkaitan, antaranya seperti berikut:

1. Peralatan komputer, iaitu set komputer multimedia dan pencetak.

2. Peralatan merakam audio, iaitu menggunakan mikrofon dan perisian audio. 


Manakala keperluan perisian pula melibatkan penggunaan perisian pengarangan dan pengaturcaraan di samping beberapa perisian biasa yang lain, antaranya seperti berikut:

1. Macromedia Studio MX 2004, iaitu Dreamweaver, Flash dan Fireworks

2. Server Apache sebagai server sementara
3. Perisian pengaturcaraan PHP

4. Perisian Pangkalan data MySQL dan PhpMyAdmin 

5. Microsoft Office, iaitu Microsoft Word, Excel dan Powerpoint

6. Sound Forge
7. Perisian Statistical Package for the Social Sciences (SPSS) dan beberapa perisian lain.


Bagi mereka bentuk perisian kursus, pengetahuan mengenai reka bentuk instruksi (instructional design) amat diperlukan. Pengetahuan ini digabungjalinkan dengan kandungan subjek untuk menghasilkan perisian kursus yang bersesuaian dengan tahap pengguna dan jangka masa kursus.  


Peringkat ini menentukan kelancaran sesuatu perisian kursus yang dihasilkan kerana di peringkat ini papan cerita yang dibina dan dibangunkan menjadi satu aplikasi multimedia yang disasarkan.

2. Penyediaan borang soal selidik dalam talian


Setelah data utama disiapkan dalam bentuk multimedia interaktif, penulis akan menyiapkan satu set borang soal selidik dalam talian. Borang soal selidik akan digunakan untuk menilai keberkesanan perisian kursus yang dihasilkan. 


Untuk menghasilkan penilaian dalam talian, set soal selidik akan dikonfugirasikan dengan perisian pangkalan data. Hasil respons akan terus tersimpan di dalamnya sebelum dimanipulasi dan dianalisis oleh penulis. Kedua-dua data utama ini akan diakses oleh responden melalui portal yang disediakan.

3. Pembangunan portal 


Oleh kerana kajian ini merupakan kajian e-pembelajaran maka adalah perlu kepada penulis untuk membangunkan laman web yang menjadi media penyebaran (sepatutnya menggunakan sistem pengurusan pembelajaran yang lebih banyak kemudahan). Laman web ini akan menjadi portal perisian kursus yang dibangunkan, dilengkapi dengan pangkalan data, borang soal selidik dalam talian dan beberapa kemudahan lain. 


Untuk membangunkan portal tersebut, penulis menggunakan perisian berikut:

i. Macromedia Dreamweaver MX 2004, iaitu untuk mereka  bentuk portal

ii. Perisian pengaturcaraan PHP, iaitu untuk mengatur cara bahasa perisian

iii. Server Apache, iaitu untuk menjadi server sementara (localhost)
iv. Perisian Pangkalan data MySQL, iaitu untuk mengatur cara pangkalan data

v. phpMyAdmin, iaitu untuk mengurus pangkalan data


Untuk menjadikan portal ini boleh diakses melalui internet, penulis melanggan penganjur web (web hosting) berbayar bagi mengurus portal dan menyimpan data daripada responden. Penggunaan penganjuran web lebih menjimatkan berbanding jika menyediakan server khas untuk portal ini akan menelan belanja yang mahal. Portal ini akan menggunakan alamat http://www.my-arab.com.

4. Instrumentasi


Dalam pengumpulan data kajian ini, terdapat dua instrumen penting yang berkait antara satu sama lain, iaitu perisian kursus nahu BAK dan data daripada pendapat responden kajian melalui soal selidik dalam talian. Kedua-dua instrumen tersebut diletakkan dalam portal yang disediakan.
i.
Perisian kursus Nahu Bahasa Arab Komunikasi


Perisian ini merupakan instrumen terpenting kajian yang menekankan penggunaan teknologi multimedia dalam pembelajaran nahu BAK. Implikasi penggunaan bergantung kepada keupayaan membangunkan perisian kursus yang mempunyai ciri-ciri multimedia dan interaktiviti. Penulis perlu membangunkan perisian ini berdasarkan kemahiran dan kreativiti untuk menarik minat pengguna mempelajari bahan kursus berkaitan. Hasil soal selidik perisian kursus akan digunakan untuk proses penambahbaikan agar lebih menepati keperluan pengguna.
ii.
Borang Soal Selidik


Instrumen kedua ini penting untuk membuat penilaian kepada produk yang dihasilkan. Soal selidik ini dilakukan untuk menganalisis pendapat pelajar yang pernah mengambil mata pelajaran Bahasa Arab Komunikasi di peringkat SPM. Jawapan daripada soal selidik ini akan memberi maklumat penting kepada ahli akademik dan penyelidik tentang pembelajaran bahasa Arab berbentuk multimedia interaktif berasaskan web.

Soalan disediakan berdasarkan persembahan dan kandungan perisian kursus sebenar yang dijalankan melalui laman web yang disediakan. Berikut merupakan maklumat yang akan dimuatkan dalam borang soal selidik tersebut:
1. 
Latar Belakang


Sebaik sahaja responden mengakses portal yang disediakan, mereka dikehendaki mendaftar terlebih dahulu. Maklumat yang didaftarkan meliputi biodata diri, nama pengguna dan kata laluan yang bertujuan untuk merekod data reaponden bagi tujuan ketelusan data dan penganaliasaannya. Maklumat biodata diri yang direkodkan meliputi nama, sekolah/institusi dan alamatnya, jantina, emel, telefon dan tarikh daftar, diikuti pandaftaran bagi nama pengguna dan kata laluan.

2.
Penilaian persembahan perisian kursus


Sebelum menjawab bahagian ini, responden dikehendaki masuk ke laman web yang menempatkan perisian kursus ini dengan nama pengguna dan kata laluan mereka sendiri. Mereka perlu menggunakan perisian kursus tersebut sebelum membuat penilaian.


Bahagian ini berkaitan dengan proses pembangunan perisian kursus yang melibatkan penggunaan elemen-eleman multimedia dan interaktiviti yang terdapat dalam perisian kursus tersebut. Penilaian menyentuh rupa bentuk, kesan penggunaan teks, grafik, warna, audio dan beberapa perkara lain. Semasa menjawab soal selidik, responden dikehendaki memilih sama ada sangat setuju dengan soalan yang disediakan, atau setuju, atau kurang setuju, atau tidak setuju, atau sangat tidak setuju. 
3. 
Penilaian kandungan perisian kursus


Bahagian ini berkaitan dengan kandungan kursus dalam perisian kursus yang melibatkan sukatan pelajaran nahu dalam BAK tingkatan lima. Kandungan dibahagikan kepada beberapa topik mengikut aturan dalam sukatan pelajaran. Penilaian responden tertumpu pada rangka kandungan, objektif, ketepatan dengan sukatan pelajaran sedia ada, penerangan, contoh dan beberapa perkara lain.


Semasa menjawab soal selidik, responden juga dikehendaki memilih sama ada sangat setuju dengan soalan yang disediakan, atau setuju, atau kurang setuju, atau tidak setuju, atau sangat tidak setuju.  


Setelah jawapan dipilih, responden akan menghantar data tersebut ke pangkalan data yang disediakan sebelum diproses oleh penulis.

3.4.3 Pemprosesan dan Penganalisisan Data


Setelah pengumpulan data dilakukan, penulis memproses data tersebut menggunakan kaedah Statistical Package for the Social Sciences (SPSS) sebagai satu prosedur dalam menganalisis data (Sulaiman Shamsuri, 2004). Pemprosesan ini menggunakan perisian SPSS versi 12.0.1. Data dibentangkan dalam bentuk jadual, carta pai atau carta bar. Penulis juga menggunakan Microsoft Excel 2003 untuk menghasilkan grafik data yang lebih menarik. 


Setelah data dihasilkan, proses penganalisisan data dimulakan dengan menganalisis data tersebut untuk menghasilkan rumusan dan kesimpulan. Seterusnya, berdasarkan dapatan tersebut perbincangan dan pemerhatian dilakukan untuk menghasilkan saranan dan cadangan yang  akan dibentangkan pada akhir kajian ini.
3.5 Penutup
Perbincangan mengenai methodologi secara keseluruhan dapat menggambarkan penggunaan kajian perpustakaan dan kajian lapangan. Kajian perpustakaan dilakukan untuk mengukuhkan pembangunan semasa kajian lapangan yang banyak menggunakan perkakasan dan perisian teknologi maklumat. Penulis membincangkan bagaimana pembangunan perisian kursus dibina berdasarkan model pembangunan perisian Arab yang menggabungkan pelbagai informasi dan elemen merangkumi teori pembelajaran, strategi dan pendekatan pengajaran, kaedah pembangunan, media dan modul nahu bahasa Arab itu sendiri. 

Kajian perpustakaan dan lapangan terus digunakan semasa proses pembangunan berdasarkan model reka bentuk instruksi yang dipilih, iaitu Model ADDIE. Melalui model tersebut, penulis menentukan aliran kerja pembangunan perisian kursus hingga peringkat penilaian. Namun semasa penilaian, penulis hanya menetapkan konsep penilaian sumatif berdasarkan tinjauan pendapat yang menggunakan borang soal selidik. Melalui konsep ini penulis menentukan subjek kajian, pengendalian kajian dan proses penganalisisan data. 

